
Mga Perspektiba at Kagawiang Budista sa
Tatlong Seryeng BL Mula sa Thailand

Buddhist Perspectives and Practices in Three BL Series from Thailand

Andre Magpantay
Unibersidad ng Pilipinas Diliman
andre.magpantay. | 4@gmail.com

Abstrak

Patuloy ang pag-unlad sa kontemporanyo ng Boys’ Love o BL genre sa iba’t ibang bahagi
ng mundo, lalo na sa mga bansa sa Asya. Manipestasyon ng pag-unlad na ito ang pagdami
ng mga mismong seryeng BL, at ganoon din ang pagdami ng mga tagapanood nito. Isa
ang Thailand sa mga pangunahing tagapagbunsod ng BL sa rehiyon at nagpalago nito sa
pamamagitan ng tuloy-tuloy na paggawa ng mga bagong serye sa nakalipas na dekada.
Sinasalamin ng mga seryeng BL na produkto ng Thailand ang kultura ng bansa, kabilang
na ang ilang mga kagawian, paniniwala, kaugalian, at perspektibang kaugnay ng relihiyong
Budismo. Sa papel na ito, tatlong sikat na seryeng BL mula sa Thailand na inilabas sa
nakalipas na dalawang taon ang sinuri. Ang mga ito ay ang: A Tale of Thousand Stars
(2021), I Told Sunset About You (2020), at Bite Me (2021). Sinisiyasat dito ang mga
kagawian at perspektibang Budista na nakapaloob sa mga kuwento’t isinasabuhay ng mga
karakter. Ilan sa mga kagawiang ipinakita ay ukol sa mga ritwal, pagdalaw sa mga templo,
at pagdarasal. Sa kabilang banda, masasalamin rin sa tatlong serye ang mga perspektibang
may kinalaman sa karma, paghihirap, kapayakan, identidad, seksuwalidad, pangarap, at
pag-ibig. Patunay ang mga ito na ang BL genre ay may mahalagang potensiyal na magsilbing
daluyan ng mga diskursong Budista, at diskursong kritikal hinggil sa kasalukuyan.

The Boys’ Love or BL genre continues to grow in various parts of the world, especially in
countries in Asia. Proof of this growth is seen in the proliferation itself of several BL series, as
well as in the proliferation of its viewers. Thailand is one of the pioneers of BL in Asia through
its continuous production of new series over the past decade. Thailand’s BL series reflect
the culture of the country including some of its practices, beliefs, attitudes, and perspectives
related to the Buddhist religion. In this paper, three popular BL series from Thailand released
over the past two years were examined. These are: A Tale of Thousand Stars (2021), I Told
Sunset About You (2020), and Bite Me (2021). Examined here were the Buddhist practices
and perspectives enshrined in the stories as well as embodied by the characters. Some of the
practices presented include rituals, pilgrimage in temples, and practices in praying. On the
other hand, the three series reflected perspectives also related to karma, suffering, simplicity,
identity, sexuality, dreams, and love. These prove that the BL genre has a significant potential
to serve as a conduit for discourses on Buddhism, and for critical discourses regarding the
present.

Ang Boys’ Love, Budismo, at Thailand

Ang Boys’ Love o BL ay isang genre na nagpapakita ng romantikong relasyon sa pagitan
ng mga lalaking karakter. Sa kasaysayan, ito ay unang lumabas sa Japan sa pamamagitan
ng iba’t ibang anyo at midya. Pangunahing isinusulat ito ng mga heteroseksuwal na babae
at tinatangkilik rin ng mga babaeng mambabasa o0 manonood (Welker 481). Sinasabi ni
Welker na ang BL ay produkto ng panghihiram ng kultura o cultural borrowing na nagbigay
ng laya sa mga manunulat mula sa mga karaniwang paradigmang heteronormatibo (481).
Ayon naman kay Kawano, ang mga kuwentong ito ay nagpapalaya sa mga mambabasa
mula sa mapanghusgang pagtingin, at lumilikha ng mundong mas malaya sa mapangdiin
na realidad ng machismo at patriyarka.

Unti-unti namang lumaganap ang genre na ito sa iba’t ibang bahagi ng mundo. Mula
sa Japan, may mga BL na rin mula sa South Korea, Tsina, Taiwan, Vietnam, at maging
sa Pilipinas, na nagbubunga rin ng patuloy na paglago ng bilang ng mga tagapanood
at tagahanga nito (Bengan 9). Sa kasalukuyan, ang BL ay naging isang transkultural,
translingguwal, at transmidyang penomena na nagpapakita ng relasyong homoseksuwal
sa paraang di-radikal, sa kabila ng subersibong potensiyal nito na magbukas ng diskurso
sa politika ng kasarian (Kwon 109). Kaya naman, hindi nakapagtataka na ang BL genre
ay patuloy na nananaig sa puso ng maraming tagahanga sa buong mundo at nagsisilibing
daluyan ng iba’t ibang diskursong may kinalaman sa seksuwalidad, kultura, at iba pang
kontemporanyong isyu. Ang kasalukuyang espasyong sinasakop ng BL sa global na
kulturang popular ay naging dahilan ng maraming pag-aaral sa kapangyarihan ng genre
na ito bilang behikulo ng progresibong ideolohiya patungo sa madla. Gayunpaman,
hindi nakaaalpas ang genre na ito sa mga isyung kritikal at sa mga pagbatikos hinggil
sa sinasabing eskapismo nito, o pagiging malayo sa katotohanang dinaranas ng mga
miyembro ng LGBTQ+ community.

Sa kabilang dako, ang Thailand ay isa sa mga bansa sa Timog-Silangang Asya
kung saan nangingibabaw ang relihiyong Budismo. Makikita sa iba’t ibang bahagi ng
Thailand ang magaganda at malalaking templong kulay ginto na kadalasang dinarayo
ng mga turista. Ayon sa National Statistics Office ng Thailand, 95% ng populasyon ang
nananampalataya sa Theravada Buddhism. Ang Thailand ang pangalawa sa buong
mundo na may pinakamaraming naniniwala sa relihiyong Budismo, sunod lamang sa
bansang Tsina (Hackett, et al.). Ang hari ng Thailand ay nagsisilbing tagapagtaguyod ng
Paniniwala o upholder of the Faith na nakasaad mismo sa konstitusyon ng Thailand. May
ilang kuro-kuro ang mga iskolar tungkol sa pinagmulan ng Budismo sa nasabing bansa.
May nagsasabi na nagsimula ito sa panunungkulan ng emperador na si Asoka habang
ang iba naman ay sinasabing ipinakilala ito ng mga Mon-Khmer nang sila ay dumating
sa sinaunang teritoryo (Kusalasaya 3). Isa rin sa pinakamahalagang pangyayari na
nagpalaganap ng relihiyong Budismo sa kasaysayan ng Thailand ay ang pagkakatatag ng
Sukhodaya bilang kapital noong sinaunang kaharian (Hazra 134). Sa kasalukuyan, ang
Budismo sa Thailand ay halimbawa ng relihiyong may relasyong ambiguous pagdating
sa mga konsepto ng liberalisasyon at pagbabago (McCargo 155). Maiuugnay ang ilan sa
mga konseptong Budista gaya ng tolerance, detachment, at indibidwal na pagtamo ng
enlightenment sa mga kasalukuyang usapin ng identidad at seksuwalidad na sumasakop
ng espasyo sa dominanteng midya ng Thailand sa kontemporanyo.

Ang BL series sa konteksto ng Thailand ay kinakatawan sa kasalukuyan ng dominanteng
anyong tinatawag na seryeng Y. Mahalagang bahagi ito ng landscape ng kontemporanyong
kulturang popular ng Thailand na nag-uugat sa hayag na pagbebenta nito sa mga
tagahanga ng nasabing genre (Baudinette 117). Kagaya ng Japan, nagsimula sa Thailand
ang genre bilang mga nobelang isinulat ng mga babae para sa mga babae, na naging tanyag
bilang anyong palabas o serye simula 2014 (Bengan 9). Ang seryeng Y, sa internasyonal
na konteksto, ay simpleng tinatawag bilang Thai BL series na may katangiang kaiba sa
mga produktong BL ng kaniyang mga karatig na bansa. Taglay ng mga Thai BL series ang
mga elementong galing sa lakorn, na katumbas sa Thailand ng soap opera sa Pilipinas,
sa pamamagitan ng tahasang ebolusyon mula sa karaniwang heteroseksuwal na tema
tungo sa romantikong relasyon sa pagitan ng dalawang cisgender na lalaking karakter
(Baudinette 116). Dahil sa kasaysayan at katangian ng nasabing genre na nakaugat sa
mga isyung kritikal kaugnay ng kasarian, unti-unti na ring nagsilbing behikulo ng mga
usaping kritikal na may kinalaman sa LGBTQ+ ang BL sa kasalukuyan. Sa kabilang banda,
nasasalamin rin sa mga Thai BL series ang maraming elemento ng kultura ng Thailand
gaya ng dominanteng relihiyong Budismo.

Sa papel na ito, siniyasat ko ang relihiyong Budismo sa konteksto ng Thailand, sa
pamamagitan ng paghihimay sa mga kagawian at perspektibang naitatanghal sa tatlong
napiling popular na seryeng BL na ipinalabas sa nakalipas na dalawang taon. Pumili ako
ng tatlong seryeng tahasang nagpapakita ng mga elemento at perspektibang Budista mula
sa mga bagong BL na ipinalabas sa panahon ng pandemya. Dagdag pa rito, isinaalang-
alang ko rin ang mga kuwento, naratibo, at mga tayutay na maaaring suriin gamit ang lente
ng relihiyong Budismo. Ang mga napiling serye ay ang: I Told Sunset About You (2020), A
Tale of Thousand Stars (2021), at Bite Me (2021).

Nag-iisang Bituin: Karma, Paghihirap, at Kapayakan sa A Tale
of Thousand Stars

Ang A Tale of Thousand Stars o 1000 stars (direktang salin ng pamagat sa wikang Thai)
ay isang seryeng pangtelebisyon na ipinalabas noong 2021. Ito ay iprinodyus ng GMMTV
sa direksiyon ni Noppharnach Chaiwimol batay sa orihinal na nobela ng manunulat na
tinaguriang Bacteria. Pinagbibidahan ito nina Pirapat Watthanasetsiri o mas kilala sa
tawag na Earth, at Sahaphap Wongratch na mas kilala naman sa pangalang Mix. Ang
seryeng ito ay tungkol sa kuwento ni Tian (Mix) na isang estudyante sa kolehiyo na may
terminal na sakit sa puso. Matapos ang hindi inaasahang pangyayari, sumailalim si Tian
sa isang heart transplant mula sa isang boluntaryong guro na si Torfun na kamamatay
lang sa isang aksidente. Matapos makilala ni Tian ang katauhan ng nagbigay sa kaniya ng
panibagong buhay, nagpasya itong maging isang boluntaryong guro rin sa Pha Pun Dao,
isang kathang komunidad sa kabundukan ng Chiang Mai. Dito nakilala ni Tian ang isang
forest ranger na nagngangalang Phupha (Earth). Dito nagsimula ang istorya ng kanilang
pagmamahalan sa kabila ng maraming pagsubok na kanilang kinaharap. Marami ring
mga kritikal na isyu ang binigyang liwanag sa palabas na ito kabilang na ang kahalagahan
ng edukasyon sa malalayong komunidad, pang-aabuso ng mga naghaharing-uri sa mga
magsasaka, at pangangalaga sa kalikasan. Prominenteng tema ng serye ang pamumuhay

ng pangunahing karakter sa kabundukan, pakikibagay sa komunidad, at paghahanap sa
kaniyang sarili.

Larawan 1-2.

May isang eksena sa episode 8 kung saan makikita ang isang Budistang kagawian o
praktika. Masisilayan ang isang templong kulay ginto kung saan humihingi ng basbas ang
pangunahing karakter na si Tian (Mix) mula sa isang Budistang monghe. Ang sadya ni Tian
ay magbigay ng alay sa namayapang si Torfun, ang taong nagbigay sa kaniya ng kaniyang
puso. Sinimulan niyang ibigay ang alay sa monghe habang nakaluhod, na sinundan naman
ng pagdadaop ng kaniyang mga palad sa aktong pagdarasal. Nagbigay ng instruksiyon ang
monghe na magbuhos ng tubig si Tian at tanggapin ang kaniyang basbas. Sinundan ito ng
pagsambit ng pali—isang linya o tekstong kanon sa Budismo—para sa paglipat ng merito
sa namayapa. Sinimulan naman ni Tian ang kruat nam o ang seremonyal na pagsasalin
ng tubig gamit ang thii kruat nam, isang tradisyonal na gintong ewer na hugis stupa na
isang banal na estruktura sa Budismo na kumakatawan sa Buddha, patungo sa thaan na
gintong kopita o grail. Ang ritwal na ito ay nagsisilbing paraan upang maibahagi ng mga
nabubuhay sa mga namayapa ang mga biyayang kanilang inalay. Ito rin ay tinatawag na
daksinoda sa mga tradisyonal na tekstong Budista na nangangahulugang “pagsasalin ng
tubig at pag-aalay para sa namayapa” (Mahidol University). Ang tubig ay may mahalagang
kahulugan sa Budismo sapagkat ito ay sumisimbolo sa buhay, kalinisan, kalinawan,
kadalisayan, at kapayapaan. Maraming gamit pangseremonya ang tubig na kadalasang
binabasbasan sa pamamagitan ng mga pagsambit ng pali. Ang pagsasalin ng tubig ay
kumakatawan sa paglilinis ng kasalanan at ng negatibong enerhiya upang magkaroon
ng kasiyahan at kasaganaan. Halimbawa pa ng ritwal ng tubig ay ang song nam phra na
nangangahulugang pagbubuhos ng tubig sa mga monghe na ginagawa tuwing Song Kran
(o Thai New Year). Ipinapakita sa eksenang ito ang isang ritwal na kagawian sa Budismo
partikular na ang paggamit ng tubig at pali bilang bahagi ng proseso ng transference o
paglilipat ng alay at biyaya sa namayapa sa pamamagitan ng tulong ng isang Budistang
monghe.

Ang kuwento ng buhay ni Tian ay maaari ring tingnan gamit ang lenteng Budista. Si
Tian, na lumaki sa luho at karangyaan, ay isang tagapagmana ng mayamang pamilya. Dahil
sa terminal na kondisyon ni Tian, ginagamit niya ang kaniyang kayamanan upang maging
masaya sa mga hindi magagandang paraan gaya ng pagsusugal, at iba pa. Subalit, nang siya
ay biglang mabigyan ng pangalawang buhay matapos ang operasyon, naramdaman ni Tian
ang isang pag-aasam na mahanap ang kaniyang sarili na nagsimula sa kaniyang pagiging

isang boluntaryong guro sa kabundukan. Hindi naging madali ang kaniyang buhay dito,
payak at kulang ito sa mga karaniwang ginhawa sa lungsod gaya ng koryente. Hindi naglaon
gayunman ay natuto siyang makibagay at makipamuhay kasama ang komunidad, unti-
unting naintindihan ang pamumuhay malayo sa lungsod, at naramdaman ang kasiyahan
na matagal na niyang hinahanap. Mahihinuha na ang desisyon ni Tian na maging isang
guro ay nakatuon sa kaniyang pag-aasam na makagawa ng mabuti at maipagpatuloy ang
nasimulan ni Torfun na maiuugnay natin sa konsepto ng karma sa Budismo. Ang karma
ay pinakakahulugan bilang aksiyon at epekto na sinasabing residue o latak sa katawan
at kaligiran na may “pulling effect” (Ghose 284). Ang motibasyon ni Tian na subukang
magsilbi bilang guro ay ipinahiwatig sa serye na dulot ng pusong ibinigay sa kaniya na
maiuugnay naman sa konspeto ng cetana. Ito ay ang volatile na puwersa ng karma na
nagbibigay ng pakiramdam ng paghila tungo sa isang direksiyon (Ghose 266).

Larawan 3. Kruaat Nam o seremonyal na pagsasalin ng tubig gamit ang thii kruat
nam (ewer) at thaan (grail). Ang mga seremonyal na kagamitang ito ay kolektibong
tinatawag na chut kruat nam (A Tale of Thousand Stars, episode 8, 1:29).

Sa kalaunan, unti-unting nagkaroon ng maramaming realisasyon si Tian sa kaniyang
pamumuhay matapos ang mahabang proseso, tungo sa tila ba kaniyang enlightenment.
Kaya naman, nagdesisyon siyang maging ganap na guro pagbalik sa Pa Phun Dao.
Maraming kondisyon sa buhay sa kabundukan ang nagtulak tungo sa pagkamit ni Tian
ng kaliwanagan. Nagsimula ang kaniyang proseso sa paghihirap sa kabila ng marangyang
buhay, tungo sa kapayakan at pagbitiw sa kaniyang attachment o pagkapit sa mga
materyal na bagay. Ang paghihirap o suffering sa Budismo ay sinasabing nag-uugat sa
tanha—pagnanais, pagnanasa o desire—at ang pagtatanggal nito ang magdudulot ng
kasaganaan (Peacock 209). Ang attachment naman sa materyal na mundo ang nagdudulot
ng pagkawala ng totoong kaganapan o genuine fulfillment sa sarili (Pope 175). Ang pinal na
desisyon at kagustuhan ni Tian na maging isang ganap na guro sa kabundukan ay narating
niya sa pakikipamuhay nang payak sa komunidad, at pagbitiw sa karangyaan sa lungsod.
Ang impulse na ito tungo sa motibasyong gumawa ng isang bagay na sumasailalim sa

prosesong mental, pisikal, at verbal ay nag-uugat pa rin sa karma at cetana na nagtutulak
sa isang aksiyon ng isang enlightened na tao (Ghose 284). Ito ang kontribusyon ni Tian
sa samsara o siklo ng buhay at muling pagkabuhay na magbibigay sa kaniya ng totoong
kaganapan sa kaniyang sarili. Ang totoong kaganapan na ito ay nag-uugat sa pagsisilbi sa
kapwa higit sa sarili, matapos pakawalan ang materyalistikong pag-iisip (Pope 175).

Pagsapit ng Dapit-Hapon: Seksuwalidad at Identidad sa I Told
Sunset About You

Ang I Told Sunset About You ay isang coming-of-age na dramang romantiko na ipinalabas
noong 2020. Iprinodyus ito ng Nadao Bangkok, at pinagbibidahan nina Putthipong
“Billkin” Assaratanakul bilang Teh, at Krit “PP” Amnuaydechkorn bilang Oh-aew, sa
direksiyon ni Naruebet Kuno at Tossaphon Riantong. Ang seryeng ito ay tungkol sa
relasyon nina Teh (Billkin) at Oh-aew (PP), mga estudyante sa high school na naninirahan
sa Phuket. Nagtagpo muli ang dalawang dating magkaibigan ilang taon matapos ang isang
pag-aaway sa kanilang pagkabata. Muling naging malapit ang dalawang karakter sa isa’t
isa na hindi naglaon ay lumampas pa sa pagiging magkaibigan lamang. Naging pagsubok
sa kanilang relasyon ang pagtanggap ni Teh sa kaniyang seksuwalidad at nararamdaman
para kay Oh-aew. Ito ay kasabay ng kanilang mga pagsubok na matanggap at makapasok
sa unibersidad na kanilang inaasam. Kaiba ang seryeng ito sa maraming seryeng BL ng
Thailand dahil sa malaking pokus na ibinigay sa pagtalakay ng seksuwalidad at identidad
na hindi karaniwang makikita sa nasabing genre. Ang tagpuan ng seryeng ito ay ang
Phuket’s Old Town na may malalim na kulturang Tsino. Dahil dito, ang Budismong lutang
sa seryeng ito ay tradisyong Chinese Buddhism na kaiba sa dominanteng Budismo sa
Thailand.

Sa episode 3 ng I Told Sunset About You, nagpunta ang dalawang pangunahing karakter
sa isang templong Budista. Ang templong kulay pula ay may estruktura at mga imahen
na mula sa tradisyong Chinese Buddhism. Ang Chinese Buddhism ay sumusunod sa
tradisyong Mahayana kung saan umiiral ang konspeto ng bodhisattva o ang altruistikong
pagtulong sa ibang tao na marating ang enlightenment. Ito rin ay may mga katangiang
impluwensiya ng relihiyong folk, Daoismo, at Confucianismo. Kapansin-pansin rin ang
panteon ng mga estatwa ng Buddha na kaiba sa kadalasang iisang estatwa ni Siddharta
Gautama Buddha sa tradisyong Theravada. Masasaksihan na nagsindi ng insenso sina
Teh at Oh-aew sa kanilang pagdarasal sa templo. Nagsisindi ng thuup o insenso ang
mga tagapaniwala ng Chinese Buddhism upang mapalayas ang masasamang enerhiya,
kaiba sa mga templong Theravada kung saan pagbubuhos ng tubig ang pamamaraan.
Ang usok rin ng insenso ay nagsisilbing alay ng nagdarasal sa mga estatwa ng Buddha.
Matapos magsindi, matutunghayan na lumuhod ang dalawang karakter at ipinagdasal na
matanggap sila sa mga unibersidad na kanilang pinapangarap. Ipinapakita ng eksenang
ito ang pamamanata ng mga naniniwala sa Budismo at ang kanilang pagpapasa-Diyos
ng mga karaniwang kahilingan sa buhay gaya na lamang ng adhikang may kinalaman sa
edukasyon.

Larawan 4-6.

Ang nasabing templo ay ginamit din bilang isang metapora ng seksuwalidad at relasyon
sa pagitan ng dalawang pangunahing karakter. Sa episode 3, mapapansing sarado ang
templo at pumuslit lamang sila sa isang lagusan patungo rito. Kumakatawan ito sa di-bukas
na relasyon ng dalawang karakter, at ang pagkalito ni Teh sa kaniyang seksuwalidad at
identidad. Sa kabilang banda, makikita sa episode 5 na bukas at malaya na silang nakapasok
sa templo kasabay ng kanilang pagtanggap sa sarili at nararamdamang pag-ibig para sa
isa’t isa. Isang pangunahing tema ng serye ang pagharap nina Teh at Oh-aew sa kanilang
seksuwalidad at seksuwal na pagnanasa. Mapapansin ang paggamit ng gumamela o hibiscus
bilang simbolo ng ekspresyong pangkasarian at seksuwal na identidad. Ang gumamela ay
isang perpektong bulaklak dahil sa mga parte nitong lalaki at babae. Ginamit itong metapora
sa nararamdaman ng mga karakter gaya ni Oh-aew na bahagyang nagsuot ng damit na
pambabae sa isang eksena. Sa lenteng Budista, ang bulaklak na ito naman ay sumisimbolo
sa detachment at pagtanggap sa katotohanan ng buhay na masasalamin sa paglaya ng mga
karakter sa kanilang mga alinlangan. Ang homoseksuwal na akto, relasyon, at pag-iibigan ay
hindi tahasang ipinagbabawal sa mga tekstong Budista bagamat ang pagnanasa na nag-uugat
sa mga gawing seksuwal ay sinasabing nagdudulot ng hinagpis (Nash 1628-1629). Mahalaga
rin ang pagtanggap sa nararamdamang atraksiyon at pag-ibig sa isa’t isa upang hindi ito
magdulot ng lubos pang pasakit (Welwood 37).

Tamang Sangkap: Pangarap at Pagmamahal sa Bite Me

Angikatlong napiling seryeng BL ay ang Bite Me na ipinalabas noong 2021. Pinagbibidahan ito
ng mga aktor na sina Mark Siwat Jumlongkul bilang Aek, at Zung Kidakarn Chatkaewmanee
bilang Aue. Nagsilbing direktor si David Bigander ng seryeng ito, na nakabatay sa orihinal na
libro na Grab a Bite ng manunulat na si Sammon. Ito ay kuwentong nakasentro sa pagluluto
at pagkain. Dominanteng elemento ng seryeng ito ang pagpapakita ng iba’t ibang putahe at
lutong Thai. Nagsimula ang kuwento nang magtagpo si Aek (Mark Siwat), isang estudyante
ng accounting na may angking galing sa pagluluto, at si Aue (Zung Kidakarn), isang chef na
nagmamay-ari ng kaniyang sariling restoran. Inimbitahan ni Aue si Aek na maging isang
cook sa kaniyang kainan upang malinang ang kakayahan nito. Mayroong mga sariling
problemang kinahaharap ang mga pangunahing karakter. Si Aue ay naghahangad na manalo
sa isang kompetisyon sa pagluluto upang may mapatunyan sa sarili, habang si Aek naman
ay nangangarap na maging isang chef subalit siya ay may alinlangan dahil hindi ito ang nais
ng kaniyang magulang. Nagkaroon rin ng kontradiksiyon sa sarili si Aek ukol sa kaniyang

nararamdaman para kay Aue na dulot ng kanilang magkaibang estado sa buhay. Sa huli
ay nangibabaw ang pagmamahalan ng dalawang karakter na nakaugat sa pagtanggap sa
maraming katotohanan ng buhay.

Larawan 7-8.Ang ritwal na tak bat at bin tha baat, o ang paghingi ng mga monghe ng
pagkain tuwing umaga, at ang pag-aalay ng mga naniniwala ng pagkain sa baat (Bite Me,
episode 5, 33:47); makikita rin sa larawan 8 ang pagtanggap ng pali o basbas mula sa

monghe (Bite Me, episode 5, 36:06).

Sa episode 5, ipinakita ang pagbibigay ng pagkain ng mga karakter sa isang mongheng
nagbabahay-bahay. Ito ay ang bin tha baat o ang paglabas ng mga monghe kada-umaga
upang manghingi ng pagkain. Ang akto naman ng pagbibigay ng pagkain sa mga monghe
kapalit ng merito o mabuting karma ay tinatawag na tak bat. Ito ay nagsisimula sa
pagbabahay-bahay ng mga monghe at pagbibigay ng mga tao ng pagkain na inilalagay sa
baat o palayok na hawak ng mga monghe. Sa serye, matapos iabot ang pagkain, lumuhod
at pinagdaop ng mga karakter ang kanilang dalawang kamay upang tanggapin ang basbas
o pali na sinambit ng monghe. Mapapansin rin na batay sa tradisyon, hindi nagtatagpo ang
mga mata ng nagbibigay ng pagkain at ng nagbabasbas na monghe. Hindi rin maaaring
hawakan ng mga nag-aalay ng pagkain, lalo na ng mga babae, ang mga monghe at ang
mga kagamitan nito. Hindi rin nagpapasalamat ang mga monghe sapagkat ang ritwal na
ito ay pagbibigay ng pagkakataon sa mga naniniwala upang gumawa ng mabuti at lumikha
ng merito. Ang mga pagkaing nakukuha rito ang tanging maaring kainin ng bawat isang
monghe sa kongregasyon. Ang ritwal na ito ay nag-uugat sa turo ng Buddha na ang
pagbibigay ng limos ay isang mabuting gawa at isang paraan ng paglikha ng merito. Ang
pagbibigay ng limos ay bahagi ng pakikiramay o compassion bilang isang tradisyonal na
birtud ng Budismo na kabilang sa Six Perfections (Jones 297).

Pagkatapos nito, nagtungo naman ang mga pangunahing karakter sa templong Wat
Phumin sa probinsiya ng Nan sa Thailand. Sinabi ni Aek na ang templo ay may apat na
lagusan at apat na mukha ng Buddha sa sentro. Ayon sa kaniya, sa kahit anong direksiyon
man magmula at dumaan ang isang tao ay makikita pa rin niya ang mukha ng Diyos. Isang
metapora ito sa relihiyong Budista at sa paglalakbay ng mga tao sa kanilang paniniwala.
Sumamba at nagdasal sina Aek at Aue na sinimulan nila sa pamamagitan ng pagyuko sa
sahig nang tatlong beses sa harap ng gintong Buddha. Pagkatapos ay umikot sa templo ang
dalawang karakter upang tingnan ang iba’t ibang larawang nakapinta sa pader ng templo.
Ang pagyuko at pag-ikot o circumambulation ay parehong parte ng tradisyong Budista

na mahalaga sa peregrinasyon o pilgrimage at debosyon ng mga nananampalataya rito.
Ang circumambulation ay isang laganap na kagawian na nagmula pa sa sinaunang India.
Ang pag-ikot o paglibot ay tinatawag sa mga sinaunang teksto bilang pradaksina, na isang
paraan ng pagbibigay ng respeto sa Buddha at benerasyon sa mga banal na bagay o tao
(Hillebrandt 420).

Larawan 9-10. Sa larawan 9, ang Wat Phumin sa Nan Thailand, isang templong may
estilong Burmese (Bite Me, episode 5, 40:14). Sa larawan 10, estatwa ni Buddha na
may apat na mukha o anyo na nakaharap sa apat na magkakaibang direksiyon (Bite

Me, episode 5,41:02).

Sa sumunod na episode, ipinakita muli ang ilang larawan at mga eskultura sa templo.
Mapapansin ang mga imahen ng Naga sa mga bubong ng templo. Ang Naga ay mitikal na
ahas mula sa mitolohiya ng Timog-Silangang Asya na naging bahagi na rin ng relihiyong
Budismo. Pinaniniwalaan na ang mga ito ay nagtataboy ng masasamang espirito at
karaniwang bahagi na ng arkitektura ng mga templong Budista sa Thailand. Ipinakita rin
at binanggit ang kuwento ng isang painting sa parehong templo, ang Pu Man Ya Marn
o Whisper of Love. Sa serye, ikinuwento ng tagapamahala ng templo ang kahulugan ng
litratong ito. Ayon sa kaniya, si Pu Man at si Ya Marn ay mga Burmese. Ang templong Wat
Phumin ay iginaya sa anyo ng mga templo sa Burma nang ang Nan ay nasa ilalim pa ng
pamamahala ng mga ito sa loob ng 200 taon. Ito rin ang dahilan kung bakit ang mga pader
o mural sa templo ay puno ng mga imaheng Burmese. Ang mga painting na ito ay ipininta
160 taon na ang nakalilipas at nagpapahiwatig ng pagsasama ng mga imaheng sekular na
Burmese at ng relihiyong Budismo sa Thailand. Isang matandang tradisyon ang pagbisita
sa Pu Man Ya Marn bilang simbolo ng Nan. Makikitang bumubolong si Pu Man kay Ya
Marn. Sa serye, sinabi ng tagapangalaga ng templo na ibinubulong ni Pu Man kay Ya Marn
ang mga salitang ito:

Ang pagmamahal ko sa iyo ay sinlamig ng malalim na katubigan. Kapag itinapon
ko ito sa langit, mahaharangan ito ng mga ulap. Kapag itinago ko ito sa kastilyo,
maaaring kunin ito ng hari; kaya itatago ko ito sa aking puso at ibubulong ito
nang malaya sa aking pagtulog man o paggising. (Bite Me, episode 6, 5:55-6:44,
akin ang salin)

Ang larawang Whisper of Love at ang mga linyang binanggit sa serye ay nagpapakita ng
pagpapahalaga sa pagmamahal nang buo o unconditional love sa relihiyong Budismo.

Larawan | I-13. Mga imaheng Burmese sa pader ng templong Wat Phumin (Bite Me,
episode 6, 5:04). Sa gitnang larawan 12:ang painting na Phu Man Ya Marn o Whispers of
Love (Bite Me, episode 6, 5:30). Sa larawan |3 naman, ang eskultura ng Naga sa bubong ng
templo (Bite Me, episode 6, 4:30).

Ang kuwento ng mga karakter nina Aek ay Aue ay kuwento ng pagmamahalan at pangarap
na maaaring suriin gamit ang lenteng Budista. Sa kanilang paglalakbay tungo sa pagkamit
ng kanilang mga inaasam na pangarap ay nagkaroon sila ng maraming tunggalian at pasakit.
Ang aspirasyon o pangarap sa lenteng Budista ay may komplikadong estado. Sinasabi ng
iba na ang pangarap ay isang anyo ng pagnanasa o desire na nagbibigay lamang ng pasakit.
Ang pagnanasa ay ang paghahabol sa isang bagay na hindi kayang maatim na nagdudulot ng
kalungkutan at pagdurusa. Ang tangi lamang na mabisang solusyon dito ay ang pagtanggap
sa mga natural na kalagayan ng mundo at ang pagbabago ng pananaw na ang tagumpay ay
panandalianlamang(Oishi, etal. 20).SakasoniAue,lumayasiyasapagdurusanang matanggap
niya na hindi ang pagkapanalo sa kompetisyon ang tunay na magpapaligaya sa kaniya.
Habang kay Aek naman ay ang realisasyon na dapat niyang tanggapin ang kaniyang sarili at
ang pag-ibig na nararamdaman nila ni Aue para saisa’tisa, sa kabila ng mga problema gayang
pagkakaiba ng mga estado nila sa buhay. Ang mga tunggaliang ito ay nagdulot ng maraming
di-pagkakaintindihan at kalungkutan sa dalawang karakter subalit nalampasan nila ito sa
pamamagitan ng proseso ng pagtanggap. Itinuturo ng Budismo na nararapat na tanggapin
at yakapin bilang parte ng sarili ang pag-ibig, at ang pagtatangkang alisin o takasan ito ay
nagdudulot lamang ng mas malubhang pasakit (Welwood 37). Dagdag pa rito, ang pag-
ibig sa konteksto ng Budismo ay lagpas sa sosyo-ekonomiko o materyal na kapakanan.
Kaya naman ang pag-ibig sa Budismo ay sinasabing unconditional na may mga katangiang
unibersal, simpatetiko, mahabagin, at pantay na makakamit sa pagtanggap at pagpapalaya
sa sarili (Aronson 1).

Kongklusyon: Ang Impluwensiya ng Budismo sa BL, at
Potensiyal sa Hinaharap

Naipakita sa tatlong seryeng BL mula sa Thailand ang iba’t ibang kagawian at perspektibang
Budista. Kabilang na rito ang mga ritwal gaya ng pagsasalin ng tubig, pagsasambit ng pali,
pagsisindi ng insenso, pagbibigay-limos, at mga paraan ng pagdarasal at pagdalaw sa
templo. Samantala, natalakay rin ang iba’t ibang perspektibang mahihinuha sa pagsusuri
sa mga kuwento ng mga karakter gamit ang lenteng Budista. Ang mga perspektibang ito ay
may kinalaman sa karma, paghihirap, kapayakan, enlightenment, identidad, seksuwalidad,
desire o pagnanasa, pangarap, at pagmamahal na nagpapakita ng kaangkupan ng relihiyong
Budismo sa karanasang pantao na ipinapalabas sa mga seryeng BL ng Thailand. Mapapansin

rin ang pinagkaiba-iba ng mga tradisyong Budista sa Thailand at ang mga impluwensiyang
pinanggalingan ng mga ito. Halimbawa nito ay ang magkakaibang impluwensiya sa mga
templo na maaaring galing sa Burma o sa Tsina. Isa pang karaniwang trend na mapapansin
ay ang resolusyon sa mga kuwento na nakasentro sa pagtanggap sa sarili at sa katotohanan
ng mundo pati na rin ang detachment sa mga materyal na bagay. Ang mga ito ay nagdulot
ng kasiyahan, kapayapaan, at kasaganaan sa buhay ng mga karakter. Sa lahat ng ito,
masasabi na malaki, malakas at hayag ang impluwensiya ng Budismo sa mga seryeng BL
sa Thailand. Hindi lamang tahasang ipinapakita ang mga elemento nitong gaya ng ritwal,
pagsamba, at pagdalaw sa mga templo, kundi pati na rin ang mga perspektiba at konseptong
angat sa daloy ng kuwento at karanasan ng mga karakter. Mapapansin rin na may mga
pagkakataong ginagamit ang mga elementong Budista bilang tayutay na nagsisilbing
simbolismong may mahalagang layunin sa kuwento. Samakatuwid, nagsisilbing daluyan
at behikulo ang Thai BL ng mga perspektiba at kagawiang Budista bilang isang anyo ng
kontemporanyong midya.

Hindi na bago ang pagtatagpo ng Budismo at ng kasalukuyang midya. Ayon kay
Sounsamut, ang Thai romance na kadalasang itinatanghal bilang isang trahedya ay may
mahalagang papel sa pagpapanatili at paglinang ng ideolohiya ng pag-ibig sa lipunang
Thai, at ito ay resulta ng sintesis ng paniniwalang Budista at ng konsumerismo (81-82). Ang
kongklusyong ito ay nagpapakita ng kapangyarihan ng kontemporanyong midya bilang
espasyo ng ideolohiya at diskursong pangrelihiyon. Sa kabilang dako naman, ang Budismo
sa Thailand ay may mahalagang papel rin sa kontemporanyo lalo na sa mga isyung may
kinalaman sa progresibong liberalisasyon. Ayon kay McCargo, ang Theravada Buddhism
ay may mga elemento ng demokrasyang liberal, at nasa mga turo nito ang etika na
nakatuon sa tolerance at indibidwal na pagkamit ng enlightenment (155). Ang Budismo rin
ay nagpakita sa kasaysayan ng pleksibilidad sa pagtanggap sa mga karapatan ng LGBTQ+
community gaya ng kasal sa pagitan ng parehong kasarian at karapatang mag-ampon
(Vermeulen 39). Ang pagdaop nito sa Boys’ Love genre o BL bilang kontemporanyong
daluyan ng mga kagawian at perspektibang Budista ay may potensiyal na makatulong sa
laban ng mga LGBTQ+ para sa pagkakapantay-pantay at walang kondisyong pagtanggap
sa kasalukuyan at sa hinaharap. Ang pagsasama ng BL at mga kagawian at perspektibang
Budista ay makatutulong sa pagpapalaganap ng iba’t ibang mahahalagang kaalaman,
isyung kritikal, at mga paniniwalang may kinalaman sa pagsulong ng mga karapatan tungo
sa pagkakapantay-pantay at pagtanggap sa lipunan. Samakatuwid, ang bagtasan ng mga
perspektibang Budista at mga isyung kritikal at politikal na may kinalaman sa kasarian
ay maihahalintulad natin sa buhay ni Siddharta Gautama Buddha, na siya ring nagtakwil
noon sa herarkiya at nagsulong ng pagkakapantay-pantay para sa lahat.

